
 LEKAENEAKO ADIN NAGUSIKO AUTONOMOENTZAKO APARTAMENTU-
ERAIKINAREN ERABILTZAILEEN BALDINTZAK, ESKUBIDEAK ETA 
BETEBEHARRAK ERREGULATZEKO ARAUDIA. 
 
 
 Bere eguneroko bizimoduko oinarrizko ekintzak eta jarduera instrumentalak 
gauzatzeko Autonomoak izaki, beren jardueretarako bizileku egokia behar 
dutenez, Irungo Udalak adin nagusiko pertsonentzako Apartamentu eskaerari 
erantzuteko asmoz “IRUNVI” Elkarte Publikoaren bidez, eta Udalaren Hirigintza 
eta Ongizate Zerbizuekin batera, adin nagusiko pertsona Autonomoentzako 
apartamentu-eraikina sustatu du Lekaenean. 
 
 
Jarduketa hau aurrera eramateko, Irungo Udalak 2005eko otsailaren 8ko 
Alkatetza Ebazpenaren bidez Irungo Etxebizitzarako Elkarte Publikoa / 
Sociedad Pública de Vivienda de Irun SAU-IRUNVIri eman zion 3.2.03  
Lekaenea esparruan adin nagusiko pertsonentzako apartamentuak 
eraikitzearren hiri-garapenerako beharrezko planeamendua, oinarrizko 
proiektua, eta egikaritzeko eta obra zuzentzeko proiektua egiteko ardura.   
 
 
Bide batez, Udalbatzak 2008ko otsailaren 27an eginiko bilkuran erabaki zuen 
Irungo Etxebizitzarako Elkarte Publikoa / Sociedad Publica de la Vivienda de 
Irun SAU-IRUNVIri esleitzea  3.2.03  Lekaenea eremuko Barne Erreformaren 
Plan Bereziaren 1 zonako lursailaren gaineko administrazio-emakida,  adin 
nagusiko autonomoentzako apartamentu-eraikina egiteko eta hura kudeatzeko, 
horretarako formalizatutako administrazio-kontratuan ezarritako baldintzen 
arabera.   
 
 
Kontratu horrek dioenaren arabera, apartamentu horien erabiltzaileen hautaketa 
eta apartamentuak erabiltzaileen eskura jartzea biztantze eta errentamendu 
eskubideak eratuz egingo da, betiere hauen arabera: “Irungo Udala/IRUNVIren 
Adineko Pertsona Autonomoentzako Apartamentu Eskatzaileen Erregistroaren 
Funtzionamendu Oinarriak”, 2005eko uztailaren 22an Administrazio Batzordeak 
onetsia, eta 2006ko otsailaren 2an Administrazio Batzordearen erabakiz 
aldatua; eta  “Adineko pertsona autonomoentzako Lekaeneako apartamentuen 
esleipenerako prozesua eta baldintza espezifikoak”, 2006ko urriaren 2an 
Administrazio Batzordeak onetsi zuena.  
 
 
 
 
 
Irungo Etxebizitzarako Elkarte Publikoa / Sociedad Publica de la Vivienda de 
Irun SAU-IRUNVIren xede sozialaren barruan, besteak beste, etxebizitzak, 

lokalak eta aparkalekuak sustatzea, eraikitzea eta kudeatzea dago, bere gain 
hartzen dituelarik, gainera, helburu horiek betetzeko, aplika daitekeen legeriak 
baimendurik, sinatzen diren hitzarmenak. 
 
 
1.  ERREGELAMENDUAREN XEDEA 
 
Erregelamendu honen xedea da Lekaeneako apartamentu-eraikinean biziko 
diren pertsona guztiek bere gain hartu  beharreko baldintzak, eskubideak eta 
betebeharrak ezartzea, betiere Irungo Udalak emaniko administrazio-
emakidaren baldintzetan ezarritakoaren arabera, bai eta “Irungo 
Udala/IRUNVIren Adineko Pertsona Autonomoentzako Apartamentu 
Eskatzaileen Erregistroaren Funtzionamendu Oinarriak”  eta “Adineko pertsona 
autonomoentzako Lekaeneako apartamentuen esleipenerako prozesua eta 
baldintza espezifikoak”  deiturikoen eta aplika daitekeen gainerako legeriaren 
arabera ere. 
 
 
2.  JARDUKETA EREMUA 
 
Erregelamendu honetan arautzen diren lojamendu-zerbitzuak Irunen garatuko 
dira, adin nagusiko pertsona autonomoentzako Lekaeneako apartamentu-
eraikinean. 
 
 
3. EMAKIDAREN TITULARRA ETA APARTAMENTUEN ETA HAIEI 
ERATXIKITAKOEN ERABILTZAILEAK 
 

Erregelamendu honen arabera IRUNVI izango da apartamentu-eraikinaren 
kudeaketarako emakidaren titularra. 
 
Erregelamendu honen arabera, halaber, eraikina osatzen duten etxebizitzen 
erabiltzaileak –horretarako burututako prozeduren ondoren-  apartamentuen eta 
horiei eratxikitakoen esleipendun gertatu diren pertsona fisikoak  izango dira, 
eta baita eraikinaren elementuetako baten  erabilpen eskubidea lortzen duten 
pertsona fisiko edo juridikoak ere, betiere IRUNVIk horretarako dagokion 
prozedura tramitatu ondoren. 
 
 

Eraikinaren atal desberdinak mugatzearren ondorengo elementuak 
deskribatzen dira: 
 

a) 40 apartamentu, eta horiei dagozkien trastelekuak. Honela emango 
ditu IRUNVIk: 

 
 
 

1. 30 apartamentu, eta horiei dagozkien trastelekuak, biztantze-
eskubidea eratuta; eskubide hori  “Irungo Udala/IRUNVIren 

Adineko Pertsona Autonomoentzako Apartamentu Eskatzaileen 
Erregistroaren Funtzionamendu Oinarriak” eta “Adineko pertsona 
autonomoentzako Lekaeneako apartamentuen esleipenerako 
prozesua eta baldintza espezifikoak”  deiturikoen arabera 
esleituko eta arautuko da.  

 
2. 10 apartamentu eta horiei dagozkien trastelekuak; horiek Irungo 

Udalaren Gizarte Ongizate Arloari transmitituko zaizkio emakidak 
iraungo duen denboraldirako, arloak, bere aldetik, lehen 
aipatutako Oinarrien arabera laga ditzan.  

 
Erregelamendu honen 14. artikuluak aurreikusten duenaren 
arabera, Gizarte Ongizate Arloa beste erkidego bat balitz bezala 
hartuko da, eta eratzen den Erkidegoaren barruan sartuko da, 10 
apartamentuen eta horiei dagozkien trastekuen kuoten batuketari 
dagokion zatiarekin. 

 
 

b) Apartamentuen biztantze-eskuibideari lotutako garajeak. Etxebizitza 
hauen titularrak etxebizitza horiek  eskuratzen dituzten pertsonak 
izango dira, haien gain eratzen den biztantze eskubidearen bitartez.  
Gehienez ere garaje bat lotu ahalko zaio apartamentu bakoitzari. 

 
c) Biztantze-eskubidearekin lotuta ez dauden garajeak. Higiezin horien 

titularrak apartamentuen gain biztantze-eskubidea duten pertsonak 
izan ahalko dira; titular izan ahalko dira, era berean, IRUNVIk 
ezartzen duen prozeduraren arabera, beste pertsona fisiko edo 
juridikoak ere. 

 
d) Lokal pribatiboak. Higiezin horien titularrak izan litezke bai IRUNVI, 

bai Gizarte Ongizate Arloa, eta –betiere IRUNVIk ezartzen duen 
prozeduraren arabera- baita beste pertsona fisiko edo juridiko batzuk 
ere.   

 
e)  Elementu komunak. Eratzen den Erabiltzaileen erkidegoa izango da 

eraikinaren zati horien titularra; IRUNVIk baimendu egin beharko du 
Erkidegoak berak edota Elkarte Publikoak hala proposatuta emango 
zaien erabilera.  

 

 
 
 
Nolanahi ere, IRUNVI izango da Eraikinaren elementu guztien esleipenduna, 
Irungo Udalak emandako lagapenari esker. 
 
 
4.  APARTAMENTUETARA SARTZEKO BALDINTZAK 

Erabiltzaileen hautaketa eta apartamentuak horien esku jartzea  biztantze eta 
errentamendu eskubideak eratuz egingo da, betiere hauen arabera: “Irungo 
Udala/IRUNVIren Adineko Pertsona Autonomoentzako Apartamentu 
Eskatzaileen Erregistroaren Funtzionamendu Oinarriak”, 2005eko uztailaren 
22an Administrazio Batzordeak onetsia, eta 2006ko otsailaren 2an 
Administrazio Batzordearen erabakiz aldatua; eta “Adineko pertsona 
autonomoentzako Lekaeneako apartamentuen esleipenerako prozesua eta 
baldintza espezifikoak”, 2006ko urriaren 2an Administrazio Batzordeak onetsi 
zuena.  

 

5. ERAIKINAREN ZERBITZUAK, HURA MANTENTZEKO ETA 
KONTSERBATZEKO JARRAIBIDEAK. 
 
1. IRUNVIri eta berari soilik dagokio, bera baita higiezinaren emakida duena, 

eraikinaren, eta bereziki bere elementuen, ondasunen eta zerbitzu komunen 
erabilerarako eta mantenimendurako arauak jartzea. 

 
2. IRUNVIren  betebeharra izango da erakina eta bere zerbitzuak behar bezala 

zaintzea eta kontserbatzea, egitura, estankotasun, bizigarritasun eta 
segurtasun baldintzen beharrezko mantenimenduarekin zerikusia duen 
guztian. 

 
3. Kontratazioei eta egiten diren zerbitzuen eta obren gastuen ordainketari 

dagokienez, hona hemen ezartzen diren jarraibideak: 
 

a) Administrazioa. IRUNVIk haren izendapena onetsiko du, eta hura 
kontratatuko du; IRUNVIk ordainduko ditu ezarri eta lehenengo urteko 
gastuak. Lehen ekitaldia amaitutakoan, Erkidegoak beste 
administratzaile baten izendapena proposatu dezake; nolanahi ere, 
lehen urtea igaro eta gero, gastuak Erabiltzaileen Erkidegoaren 
kontura izango dira. 

 
b) Eraikinaren mantenimendu eta kontserbaziorako zerbitzuak eta 

obrak, bai eta egitura, estankotasun, bizigarritasun eta segurtasun 
baldintzetarakoak ere. Horrelako obrak eta zerbitzuak IRUNVIk berak 
proposa litzake, baina baita Erabiltzaileen Erkidegoak ere; obra 
horiek IRUNVIk baimendu eta ordaindu beharko ditu. 

 
c) Aurreko atalean jasotzen ez diren eraikinaren mantenimendu eta 

kontserbaziorako, eta erkidegoaren zerbitzu eta oinarrizko 
hornidurarako diren zerbitzuak eta obrak. Horrelako lanak IRUNVIk 
berak proposa litzake, baina baita Erkidegoak ere; obra horiek 
IRUNVIk baimendu beharko ditu eta Erabiltzaileen Erkidegoak 
ordaindu.  

 
d) Higiezina edota apartamentua hobetzeko zerbitzuak eta obrak. 

Horrelako lanak IRUNVIk berak proposa litzake, baina baita 
Erkidegoak eta elementu pribatiboen beste titular batzuek ere; obra 

horiek IRUNVIk baimendu beharko ditu eta dagokion titularrak 
ordaindu.  

 
 
4. Apartamentu baten edo beste elementu pribatiboren baten titularraren edo 

titularren kontura eta arriskura izango dira apartamentu edo elementu horien 
erabilera eskubideak dirauen bitartean izan ditzaketen kalteak. 

 
5. Erabiltzaileen Erkidegoaren betebeharra izango da erakina eta bere 

zerbitzuak behar bezala zaintzea eta kontserbatzea, egitura, estankotasun, 
bizigarritasun eta segurtasun baldintzen beharrezko mantenimenduarekin 
zerikusirik ez duen hartan izan ezik. 

 
6. IRUNVIk eraikina zaintzeko eta kontserbatzeko obrak egitera behartu 

ditzake apartamentuetako titularrak, obra horiek beharrezkotzat jotzen 
baditu eta titular horien edo Erabiltzaile-erkidegoaren ardurapekoak badira. 
Titularrek obra horiek egingo ez balituzte, IRUNVIk egin litzake haien 
kontura, eta gero hurrengo atalean aipatzen den erreserba-fondoari 
leporatuko dio obra horien  kostua. 

 
7. Higiezinaren mantenimendu eta kontserbaziorako gastu berezien 

finantzaketa bermatzearren Erabiltzaileen Erkidegoak erreserba-fondo bat 
eratuko du; fondo horren titularra Erkidegoa izango da betiere, eta azkeneko 
aurrekontu arruntaren %10 baino txikiagoa izango ez den kopuru batez 
hornituko da urtean. 

 
Erkidegoak aseguru-kontratua sinatuko du erreserba-fondoaren kargura finkan 
sor litezkeen kalteak estaltzearren. 

 
 
6.  IRUNVIREN ESKUMENAK ETXEARI DAGOKIONEZ. 
 
IRUNVIk soilik: 
 
a) aldatu ahalko du eraikinaren eta jabetza horizontalaren eratze titulua, eta 

berak soilik egin ahalko ditu aldaketak parte hartze kuotetan. 
 
b) aldatu ahalko ditu Erabiltzaileen eta etxean bizi direnen Erkidegoaren  

Estatutuak. 
 
c) aldatu ahalko ditu elementu komunak eta eraikinaren egitura, estankotasun, 

bizigarritasun eta segurtasunarekin zerikusia duten elementuak. 
 
d) erabaki ahalko du hainbat zerbitzu jarri ala kendu: igogailua, atezaintza, 

zaingoa, arreta eta administraritza, edota denentzako liratekeen interes 
orokorreko beste batzuk. 

 
e) eman ahalko du baimena eraikinean, bere instalazioetan eta zerbitzuetan 

egin litezkeen obra orotarako. 

f) apartamentuei eratxeki gabeko beste elementu pribatiboen erabilera-

lagapena arautzea. 
 
g) apartamentuei eratxeki gabeko beste elementu pribatibo ororen erabilera 

zein erregimenetan laga erabakitzea: emakida, errentamendua edo 
bestelakoren bat. 

 
 
IRUNVIk une oro izango du etxea eta bertako instalazioak ikuskatzeko 
eskubidea, haien egoera eta egoiliarrek beren betebeharrak betetzen dituztela 
egiaztatze aldera.  
 
 
7. ETXEAREN ERABILTZAILEEN ETA BERTAKO EGOILIARREN 
ESKUBIDEAREN ERREGIMENA ETA HEDADURA 
 
1. Aurreko artikuluan ezarritakoaren kalterik gabe, hona hemen zer dagokien 

apartamentu bakoitzaren erabilera pribatiboaren titularrei: 
 

a)  Apartamentuaren gaineko erabilpen eskubide berezi eta esklusiboa, 
bertan sartuta bere mugen barrenean dauden eta erabilera-eskubidearen 
titularrarentzako edo titularrentzako soilik diren era guztietako 
arkitektura-elementu eta instalazioak, bistan egon ala ez.  

 
b) Hala badagokio, eratxekitako trasteleku eta garaje plazaren erabilera 

eskubide singularra eta esklusiboa. 
 

c) Eraikinaren elementuak, ondasunak eta zerbitzu komunak, beste 
apartamentuen titularrekin batera, erabiltzeko eskubidea. 

 
2. Gainerako elementu pribatiboen titularrei elementu horiek esklusiboki 

erabiltzeko eskubidea dagokie, eta gainera, lagapen-prozeduran zehazturik 
dagoenaren arabera, elementu komunak erabiltzeko eskubidea ere bai. 

 
 
8. ETXEAREN ELEMENTUEN TITULARREN BETEBEHARRAK 
 
1. Hona hemen zeintzuk diren apartamentu, aparkaleku edota lokalen baten 

titular bakoitzaren betebeharrak: 
 

a) Sinatzen duen kontratuan ezarritako prezioa ordaintzea. 
 

b) Norberaren apartamentua eta eratxekia, eratxeki gabeko aparkalekua 
edota lokala kontserbazio-egoera onean zaintzea, etxeari, Erkidegoari 
eta beste titular batzuei kalterik eragin gabe, bere edota bere ardurapeko 
pertsonen axolagabekeriaren erruz sor litezkeen kalteak bere gain 
hartuz.  

c) Etxearen instalazio orokorrak eta gainerako elementu komunak 
errespetazea, erabilera orokorrekoak izan ala pribatukoak izan; instalazio 
eta elementu horiek modu egokian erabiltzea, betiere kalterik ez sortzen  
ahaleginduz.  

 
d) Beren apartamentuetan eta eratxekietan, edota etxearen beste elementu 

batzuetan etxearen onerako beharrezkoak liratekeen konponketak egiten 
uztea, eta eraikinean adostutako interes orokorreko zerbitzu komunak 
sortzeko behar diren ezinbesteko zortasunak  uztea; eskubidea izango 
du sortutako kalteak Erkidegoak edota Erakundeak  ordain diezazkion.  

 
e) Eraikinaren elementuetan sartzen uztea, aurreko hiru ataletan 

adierazitakoa egin behar izanez gero. 
 

f) Bere kontura ordaintzea erabiltzen dituen ur eta saneamenduaren 
hornidura eta zerbitzu gastuak, eta zabor-zergak, Ondasun Higiezinen 
Zerga, elektrizitatea, telefonoa eta abar. 

 
g) Bere partaidetza-kuotari edo bereziki ezarritakoari dagokionaren arabera 

laguntzea hauen ordainketan: igogailuaren eta eskailerako argiaren 
gastuak, eta etxearen mentenimendu, zerbitzu, karga eta 
erantzukizunetarako beharrezkoak diren eta bakoitzaren ardurapekoak 
ez diren  gainerako gastu orokorrak. 

 
h) Bere partaidetza-kuotari dagokionaren arabera, finkaren kontserbazio 

eta konponketa lanetarako Erkidegoak izango duen erreserba-fondoa 
hornitzen laguntzea. 

 
i) Etxearen erabilera eta gainerako titularrekiko harremanak behar den 

moduan zaintzea, eta egindako arau-hauste eta eragindako kalteengatik 
IRUNVIren aurrean erantzutea. 

 
 

2. Aurreko ataleko arauak aplikatzeko orokortzat joko dira elementu pribatibo 
bati edo hainbati egoztekoak ez diren gastuak; zerbitzu bat ez erabiltzeak ez 
du inor dagozkion betebeharrak betetzetik libratuko. 

 
3. Titularrek ezingo dute exijitu etxearen egitura, estankotasuna, 

bizigarritasuna eta segurtasuna behar bezala zaintzeko beharrezkoak ez 
diren instalazio, zerbitzu edo hobekuntza berririk. 

 
4. Erabiltzaileen Erkidegoaren partaide izateagatik etxeko elementuren baten 

titular orok irabazietan eta kargetan izango duen partaidetza IRUNVIk 
bakoitzari jartzen dion partizipazio-kuotaren araberakoa izango da. Egin 
litezkeen hobekuntzek edo gerta litezkeen galerek ez dute jarritako kuota 
aldatuko; kuota hori Udal Elkarte Publikoak hala erabakita soilik aldatu 
ahalko da. 

5. Apartamentu eta eratxekiaren, eratxeki gabeko aparkaleku edota lokal baten  
titularrak edo titularrek ezingo dituzte, nolaz eta IRUNVIk horretarako 
baimen espresa ematen ez duen, arkitektura elementuak, instalazioak edota 
zerbitzuak aldatu.  

 
Etxearen gainerako guztian ezingo dute inolako aldaketarik egin eta, 
konponketaren bat edo bestelako edozein obra edo jarduketa egin beharra 
ikusiko balute, Administratzaileari jakinarazi beharko diote, eta horrek 
IRUNVIri. 

 
6. Apartamentu eta eratxekiaren, eratxeki gabeko aparkaleku edota lokal baten 

erabilera-eskubidea duen titularrak ezingo du garatu ez hor ez etxeko beste 
inon legez kontrako, Udalak edo IRUNVIk edo barne-araudiak debekatutako 
jarduerarik; ezingo  da bertan egin, era berean, finkari kalterik ekar 
liezaiokeen edo ingurumeneko legeriak edo udal ordenantzek gogaikarriak, 
kaltegarriak edota arriskutsuak izateagatik sailkatutako jardueren arteko 
besterik ere. 

 
Erkidegoaren Presidenteak, bere ekimenez edo apartamentu eta 
eratxekiaren, eratxeki gabeko aparkaleku edota lokalaren edozein titularren 
ekimenez, atal honetan debekatzen diren jarduerak garatzen dituenari 
jarduera horiek berehalaxe bertan behera utz ditzala eskatuko dio. Arau-
hausleak bere horretan segituko balu, Presidenteak jakinaren gainean 
jarriko du IRUNVI eta, Erabiltzaileen Batzordeak horretarako baimena eman 
ondoren, egoki iruditzen zaizkion akzioak aurkez ditzake haren aurka, eta  
aurrerago aurreikusten diren egoeretan Elkarteari eskatu ahalko dio arau-
hauslea kalera botatzearen inguruan   erabaki dezala.  

 
 
 
9. LOKALEN, ZEBITZUEN ETA ELEMENTU KOMUNEN ERABILERA. 
 
 
Lokal pribatiboak IRUNVIk, Gizarte Ongizatek edo beste subjektu batzuek 
erabili ahalko dituzte, lokal horiek dagokion tramite-prozedura bidez esleitzen 
direnean. Titularrak zer erabilera eman nahi liokeen proposatu ahalko du, eta 
erabilera hori IRUNVIk baimendu beharko du.  
 
Erabiltzaileen Erkidegoak erabiliko ditu elementu komunak. IRUNVIz gain, 
Erkidegoak ere proposa lezake eman nahi litzaiokeen erabilera, eta horrek, 
nolanahi ere, IRUNVIren baimena beharko du. 
 
IRUNVIk Irungo Udaleko Gizarte Ongizate Arloarekin batera egin dezake 
eraikinaren erabilera erregulatzeko Barne-araudia.  
 
 
10. BETEBEHARRAK LARRIKI EZ BETETZEA. EBAZPENA. MAIZTER-
BOTATZE ADMINISTRATIBOA 

1. Apartamentu baten titularrek beren betebeharrak larriki ez betetzeak 
kontratua suntsiaraztea eta maizterra botatzeko eskubidea ekar lezake;  
auzi hori administrazio bidez erabaki ahalko da, beste bide batzuk 
erabiltzeari kalterik egin gabe,  eta eskubide publikoan aurreikusten diren 
nahitaezko betearazpenerako ahala emango du. 

 
2. Aurreko atalean ezarritakoaren ondorioetarako, hara zer litzatekeen 

betebeharrak   larriki ez betetzea: 
 

 datuak ezkutatzea edota apartamentua eskuratu ahal izateko eman diren 
datuak faltsutzea. 

 apartamentua ohiko bizileku bezala ez erabiltzea, urtean gutxienez zortzi 
hilabetez.  

 apartamentua hirugarren bati azpierrentan ematea edo lagatzea. 

 apartamentuan jarduera debekatuak, gogaikarriak, osasun-galgarriak, 
kaltegarriak, arriskutsuak egitea. 

 apartamentuan edo eraikinean kalteak eragitea doloz.  

 Erakundearen baimenik gabe etxean, instalazioetan edo zerbitzuetan obrak 
egitea. 

 hiru hilabete baino gehiagoz prezioa edota errenta ez ordaintzea. 

 Erkidegoko gastuak edo kalteen konponketenak ez ordaintzea, zorra 5.000 
eurotik gorakoa bada. 

 
3. Maizter-botatze administratiboa, eta horren ondorioz, Irungo Udalak kalera 

botatzea interesatuei formalki entzun ondoren erabaki eta gauzatu ahalko 
da.   

 
4. Beren betebeharrak larriki ez betetzeagatik  botatzen dituzten pertsonek 

galdu egingo  dute berriz ere beste apartamentu batzuen zozketetan parte 
hartzeko eskubidea. 

 
 
11.  LAGUNTZA ZERBITZUAK ETA ZERBITZU OSAGARRIAK 
 
1. IRUNVI ahaleginduko da hitzarmenak lortzen eskumena duten Udalaren eta 

beste erakunde publiko zein pribatu batzuetako sailekin, apartamentuetan 
bizi direnek  haien behar eta baldintzetarako egokiak lituzketen arreta 
zerbitzuak, gizarte jardueren dinamizazioa, eta abar izan ditzaten. 

 
2. Zehazki, eta “Irungo Udala/IRUNVIren Adineko Pertsona Autonomoentzako 

Apartamentu Eskatzaileen Erregistroaren Funtzionamendu Oinarriak” 
ezartzen dutenaren arabera, Gizarte Ongizate Arloak ezarriko du  promozio 
honetan  izango diren  laguntza zerbitzuen funtzionamendua.  

 
 
3. Nolanahi ere,  bizitokia ematea da jarduerari zerbitzu publikoaren izaera 

ematen diona, etxeetan bizi diren pertsonentzako edo kolektiboentzako 
arreta zerbitzu osagarriak edo lagungarriak egon ala ez egon. 

12.  ADMINISTRATZAILEA 
 
IRUNVIren esku egongo da administratzailearen kontratazioa. 

 
Eraikinaren administratzaileak IRUNVIren izenean gauzatuko ditu zerbitzua 
emateko ematen zaizkion ahalmenak. 
 
Administratzaileak eraikinaren eremuaren mugak hartuko ditu oinarritzat 
IRUNVIren izenean zerbitzuak eta eraikinaren mantenimendurako hornidurak 
kontratatzeko garaian, bai eta gerta litezkeen erantzukizunak detektatzeko ere.    

  
 
2. Administratzailearen egitekoak dira: 
 
a) Erabiltzaile Batzordearen bilkuretarako deia eta gai-zerrenda egitea. 
 
b) Erabiltzaile Batzordearen bilkuretako akta jasotzea eta kideei eta Irungo 

Etxebizitzarako Elkarte Publikoa / Sociedad Publica de Vivienda de Irun, 
SAUri erabakien berri ematea. 

 
c) Erkidegoaren akta-liburuak eta gainerako dokumentazioa gordetzea eta, 

hala dagokionean, erabakien egiaztagiriak egitea. 
 
d) Eraikinak, bere instalazioek eta zerbitzuek funtzionamendu egokia izan 

dezaten zaintzea, eta horretarako erabiltzaileei behar diren ohartarazpenak 
egitea. 

 
e) Behar adina denboraz prestatzea eta Batzarrari aurkeztea aurreikusten 

diren gastuen plana, eta gastu horiei aurre egiteko behar diren bitartekoak 
proposatzea. 

 
f) Eraikinaren, bere instalazioen eta zerbitzuen kontserbazioa eta 

mantenimendua zaintzea, berehala emanaz IRUNVIri beharrezkoak diren 
konponketen eta neurrien berri. 

 
g) IRUNVIk obra-gaietan hartzen dituen erabakiak eta akordioak gauzatzea. 
 
h) Dagozkion ordainketak eta kobrantzak egitea. 
 
 
 
i) Eraikinaren, bere instalazioen eta zerbitzuen mantenimendu, kontserbazio 

eta garbiketa egokia bermatzeko egiten diren gastuen kobrantza 
erabiltzaileei igortzea. 

 
j) IRUNVIk ematen dizkion gainerako atribuzio guztiak.  

13. ADMINISTRATZAILEAREN EGITEKOARI DAGOKIONEZ 
ERABILTZAILEEK DITUZTEN ESKUBIDEAK 
 

 
Eraikinaren erabiltzaileek eskubidea izango dute administratzailearen aurrean: 
 

1. Urteko kontuen berri izateko, eta kontu horien arabera hilero ordaindu 
beharreko kuotaren justifikazioa izateko.  

 
2. Kexak, erreklamazioak edota iradokizunak aurkezteko. 

 
3. Bezeroaren arreta telefonoa izateko, eraikinaren elementuak 

erabiltzean sor litezkeen zailtasunen aurrean telefono horretara jo 
ahal izateko. 

 
4. Eraikinaren erabilera normala aldatu edo hari eragiten dion gertakari 

edo ekintza ororen berri izateko. 
 

5. Erabiltzaile Erkidegoaren ezohiko bilerara deituak izatekoa, IRUNVIri 
zerbitzu berriak eman ditzala, handitze edo hobekuntza obrak egin 
ditzala eskatzearren. 

 
6. IRUNVIren aurrean tramitatzea mantenimendu-irizpideetan, erabilera-

arauetan, zerbitzuen eta antzekoen prestazioan aldaketak egiteko 
edo esku-hartzeko erabiltzaileek egin litzaketen proposamenak. 

 
 
 
14.  ERABILTZAILEEN ERKIDEGOA. 
 
Ondorengoek osatzen dute Lekaeneako apartamentuen eraikinaren Erabiltzaile 
Erkidegoa:  apartamentuetan bizitzeko eskubidea duten guztiek, bai eta 
gainerako elementu pribatiboak erabiltzeko eskubidea duten titularrek ere; 
erkidego horren xedea da eraikinaren, eta bereziki, bere elementu eta zerbitzu 
komunen administrazioa bermatzea, bai eta guztiaren erabilera egokia, 
mantenimendua eta kontserbazioa ere. 
 
 
 
IRUNVIk eratuko du Erabiltzaileen Erkidegoa, eta hark onetsiko ditu 
erkidegoaren Estatutuak; erabiltzaileak estatutu horiek onartu eta berretsi egin 
beharko ditu, eta bere gain hartuko ditu erkidegoko kide izateak dakarzkion 
eskubide eta betebehar guztiak. 
 
Erabiltzaileen Erkidegoa gobernatzeko araudi hau aplikatuko da eta, 
subsidiarioki, Jabetza Horizontalaren Legea eta xedapen osagarriak. 

Erabiltzaile guztiek osatuko dute Erabiltzaileen Batzar Nagusia, Gobernu-
organoa baita, eta araudi honek xedatzen duenaren arabera eta, subsidiarioki, 
Jabetza Horizontalaren Legearen arabera deituko da eta bilduko da. 
 
Batzar Nagusiak 8 egun lehenagotik jakinaraziko dio IRUNVIri bilera 
bakoitzaren data, ordua eta aztergai-zerrenda, eta IRUNVIk bilera horietara 
joaterik izango du behar den ordezkaritzaren bitartez. Edonola ere, Batzarrak 
hartutako erabakien berri eman beharko dio IRUNVIri.  

 
Batzar Nagusiak bere kideen artean izendatuko du presidentea, eta horrek   
Jabetza Horizontalaren Legean aurreikusten diren egitekoak eta atribuzioak 
izango ditu, araudi honekin eta Erkidegoaren Estatutuekin kontraesanik ez duen 
guzti hartan.  
 
Eraikinaren administratzaileak jardungo du Idazkari lanetan egiten diren 
bileretan. Erabiltzaileen Batzar Nagusi bakoitzaren eta bertan hartzen diren 
erabakien akta  egingo da, eta erabiltzaileei ala bana igorriko zaie. Era berean 
Akta Liburuan jasoko dira, eta Administratzaileak ahalmena izango du Liburu 
horren edukiari buruzko egiaztagiriak egiteko. 

 
 

Arau hauek egungo Erabiltzaileek zein etorkizunean izan litezkeenek 
ezinbestez betetzekoak izango dira; hori dela eta, transmisioetan, erabiltzaile 
berria arau hauen edukia betetzera behartuta egongo da.  
 
 

15.  ERREGIMEN EKONOMIKOA.  
 

Erabiltzaileen erkidegoko kide guztiak behartuta daude eraikineko gastu 
komunak ordaintzen laguntzera, bakoitzak bere kuotaren arabera; gastu horiek 
eraikina funtzionatzen hasten den uneetik bertatik izango dira erabiltzaileei 
eskatzekoak. 
 
Gastu komunen artean sartuko dira mantenimendu-langileenak eta Gizarte 
Segurantzakoak, instalazioen eta erantzukizun zibilaren aseguru-polizenak, 
halakorik balego, eraikinaren garbiketa eta kontserbaziorakoak, argiztapen 
orokorreko energiarenak eta irispide eta makineriakoak, leku komunen 
garbiketarakoak, zergenak, konponketa orokorretakoak, edo elementu edo 
zerbitzu komun bezala hartzen diren beste batzuetakoak, bai eta Araudi 
honetan aurreikusten denaren arabera onar daitezkeen beste gastu batzuk ere, 
betiere Obra Berriaren Aitorpenean eta Eraikinaren Jabetza Horizontalaren 
Erregimenean ezarritako partizipazio koefizienteak kontuan hartuta. 
 
 
Eraikinaren betebeharrei eta gastuei aurre egitearren Administratzaileak urtero 
aurkeztuko dio Batzarrari diru-sarreren eta gastuen gutxi gorabeherako 
aurrekontu bat; eta horren arabera, erabiltzaileek -Batzarrak erabakitzen duen 
moduan- hiruhilabetero edo bestela seihilabetero, beti aurrez,  ordainduko dute, 
fondoak edukitzearren, ezarritako kuota. Erabiltzaile guztiek izan behar dute 

banku-erakunde edo aurrezki kutxa batean helbideratua Batzarrak fondoen 
hornidurarako ezarritako ordainketa. 
 
 
Ekonomia ekitaldia 12 hilabetekoa izango da, eta hura itxi eta 3 hilabeteko 
tartean Administratzaileak diru-sarreren eta gastuen likidazioa eta hurrengo 
ekitaldirako aurrekontua aurkeztuko dizkio Batzarrari. 
 
 
Kuotak eta likidazioak Administratzaileak jakinarazten duen egunetik hasi eta 
hogei eguneko epearen barruan ordaindu beharko dira, haiek kobratzeko beste 
neurri batzuek hartzeari kalterik egin gabe; auzi-bidera jo behar izanez gero, 
berankorrak ordainduko ditu abokatu, prokuradore, epaiketa eta abarren 
gastuak.  
 
 
16.  ARAUDI HONI DAGOKIONEZ, IRUNVIK AHALMENAK DELEGATZEA 
 

IRUNVIren Administrazio Kontseiluak Erabiltzaileen Erkidegoaren esku 
delegatu ahal ditu Araudi honetan Elkarteari egozten zaizkion ahalmenetakoren 
bat edo batzuk, nahiz eta horiek Jabetza Horizontalaren Legeak Jabeen 
Batzarrei kentzen dizkien eskumen eta funtzioetakoak izan; dene dela, 
administrazio-emakidaren izaera juridiko berezia babestuko da betiere.  

 
IRUNVIK edozein unetan baliogabetu dezake delegazio hori. 
 
 

 
17.  ARAUDI HONEN INTERPRETAZIOA ETA ALDAKETA 
 

IRUNVIrena izango da  Araudi hau interpretatzeko eskubidea. Elkarteak, era 
berean, interes publikoko arrazoiak tarteko direla Araudi hori aldatzea erabaki 
dezake, baina betiere Irungo Udalak emandako administrazio-emakidaren 
baldintzek eta “Irungo Udala/IRUNVIren Adineko Pertsona Autonomoentzako 
Apartamentu Eskatzaileen Erregistroaren Funtzionamendu Oinarriak” eta tokiko 
araubidearen eta aplikagarria den administrazio-kontratazioaren araubideak 
ezartzen dutenaren arabera.  


